
Агенција за заштиту личних података 

С а р а ј е в о


Sarajevo, 03.11.2017.
TUŽILAŠTVO BOSNE I HERCEGOVINE
Kraljice Jelene br. 88

71000 Sarajevo
Predmet: Davanje ličnih podataka o licima koja su počinila prekršaj, Mišljenje, dostavlja se –

Veza: Vaš akt broj A-147/17 od 19.10.2017.
Agencija za zaštitu ličnih podataka u Bosni i Hercegovini (u daljem tekstu: Agencija), zaprimila je akt Veze kojim tražite mišljenje povodom zahtjevâ policijskih uprava u BiH, kojim se zbog počinjenih prekršaja iz člana 44. Zakona o osnovama sigurnosti saobraćaja na putevima u Bosni i Hercegovini (u daljem tekstu ZOBS), a na osnovu člana 172. stav (6) istog zakona, zahtijeva dostavljanje podataka o licima koja su upravljala motornim vozilima.
Navodite da Tužilaštvo BiH nema svojstvo pravnog lica, ali je u skladu sa članom 17. Zakona o zaštiti ličnih podataka ovlašteno kao kontrolor da lične podatke proslijedi trećoj strani na osnovu pisanog zahtjeva, iako to nosilac podataka ne odobri.

Na osnovu člana 40. stav (2) tačka g) Zakona o zaštiti ličnih podataka, dajemo sljedeće:

M I Š LJ E NJ E

Osnovni cilj Zakona o zaštiti ličnih podataka („Službeni glasnik BiH“ br. 49/06, 76/11 i 89/11) (u daljem tekstu: Zakon) jeste da se na teritoriji Bosne i Hercegovine svim licima, bez obzira na njihovo državljanstvo ili prebivalište, osigura zaštita ljudskih prava i temeljnih sloboda, a naročito pravo na privatnost i zaštitu u pogledu obrade ličnih podataka koji se na njih odnose. 
Prema članu 3. Zakona kontrolor je svaki javni organ, fizičko ili pravno lice, agencija ili drugi organ koji samostalno ili s drugim vodi, obrađuje i utvrđuje svrhu i način obrade ličnih podataka na osnovu zakona ili propisa, a treća strana je bilo koje fizičko ili pravno lice, javni organ, agencija ili bilo koji drugi organ, osim nosilaca podataka, kontrolora, obrađivača i lica koja su pod direktnom nadležnošću kontrolora ili obrađivača, ovlašteno da obrađuje podatke. 

Dakle, Tužilaštvo BiH je kontrolor ličnih podataka o licima (svojim zaposlenicima) koja su upravljala motornim vozilima u vlasništvu Tužilaštva BiH, a policijske uprave su treća strana kojoj su podaci o potrebni radi prekršajnog sankcionisanja vozača.
Nadalje, davanje ličnih podataka koje posjeduje kontrolor Zakon je regulisao članom 17. Prema odredbama ovog člana, kontrolor je dužan provesti postupak ocjene osnovanosti svakog konkretnog zahtjeva i u skladu s takvom ocjenom dati tražene podatke ili odbiti zahtjev. 
Pravni osnov za davanje ličnih podataka može biti prvenstveno utvrđen javni interes, a potom zakonom utvrđena nadležnost ili zakonit interes treće strane.
Propisani pravni osnovi nisu postavljeni kumulativno, što znači da je dovoljno postojanje jednog od tih osnova za davanje ličnih podataka trećoj strani. 
Napominjemo da je Zakon opći propis koji reguliše zaštitu ličnih podataka i primjenjuje se na lične podatke koje obrađuju svi javni organi, fizička i pravna lica, osim ako drugi zakon ne nalaže drugačije. Policijski organi su javni organi, čije su nadležnosti i ovlaštenja propisani relevantnim propisima. (Zakon o policijskim službenicima, Zakon o prekršajima, ZOBS, itd).

Dakle, zakonima koji se odnose na rad policijskih organa propisana su i ovlaštenja u pogledu obavljanja poslova koji se odnose na otkrivanje i sankcionisanje prekršaja. 

U odnosu na konkretnu situaciju, opisanu u aktu Veze, jasno proizlazi da je pravni osnov na koji se u zahtjevima pozivaju policijske uprave, navedeni član 172. stav (6) ZOBS-a. Navedena odredba propisuje da: „Vlasnik, odnosno nosilac prava raspolaganja vozilom dužan je, na zahtjev ovlaštenog lica, dati podatke o identitetu lica kome je dao vozilo na upravljanje.“
Mišljenja smo da je relevantnim zakonskim propisom jasno utvrđena obaveza vlasnika i nosioca prava raspolaganja vozilom da dostavi tražene podatke, a da pri tom nije od uticaja da li se podaci traže od pravnog lica, fizičkog lica ili javnog organa. 

Osim navedenog, izvršavanje zakonskih obaveza od strane javnih organa ne može zavisiti od pristanka nosioca podataka.
S poštovanjem,
                                                                                                           D I R E K T O R
                                                                                                            Petar Kovačević               

